
Sujet : 
 

Mir hole dä Pokal 
egal, ilegal, sch….egal 
 
 
No vor 600 Johr hai si sich d Chöpf ygschlage 
Doch das Johr düen si zämme d EURO 08 usträge 
Wer hättis dänkt d Schwyzer und d Strycher 
Eusi Welt wird vo Tag zu Tag immer glycher 
So hei sich zwei Natione paart und plub.. es het Zwilling ge 
Wie us eim Ei, dr eint rot und dr ander wyss wie Schnee 
Schnell isch me sich einig und und tuet se Trix und Flix taufe 
In dr Hoffnig, dass alli Lüt die zwei süesse Männli chaufe 
 
Doch eus isch das egal 
Hauptsach MIR hole dä Pokal 
 
So hocke si vor vier Johr zämme und fönge afo plane 
Wyl me sich nit verstoht chunnt me am Afang niene ane 
Me bildet e Komission und die het nach langem e Idee  
Redet doch Hochdütsch zämme das duet gar nit weh  
So hei sich d Läderärsch und d Chueschwyzer troffe in dr Mitty  
Und hei zämme recht schnell bestumme die acht Host-City 
Chuum ischs bekannt, düen dört au scho d Lüt für Billette a sto 
Doch wer spoht isch muess für vil Geld eis am Schwarzmärt ersto 
 
Doch eus isch das egal 
Hauptsach MIR hole dä Pokal 
 
Wenn d Uefa nit wär, wär alles für alli vil eifacher  
Für d Fans, für d  Schwyzer und für die Östereicher 
D Uefa droht und schnurrt überall dry, will alles im Griff ha 
Het Angscht es chönnt no öpper anders e Chly verdiene dra 
Si schrybt vor was es Wasser oder es Bier dörf choschte 
Oder wo und  für wievil du e schwyzer Liebli dörfsch poschte  
Die meischte halte sich dra, doch es paar finde das doof 
Dene sait d Uefa, mir kennes scho vo neüme, schwarzi Schoof 
 
Doch eus isch das egal 
Hauptsach MIR hole dä Pokal 
 
Mir freue eus riesig uf die Euro und drücke dr Nati dr Duume 
Hoffentlich setzt euse Köbi die guete Lüt i und keini Pfluume 
Au wenn mir keini Billette hei um eusi Lüt im Stadion unterstütze 
Mache mir Chnobis e Fernseh Grillfescht, das duet au nütze   
Doch denn das, d EU fasst e neue Beschluss und findets e Hit 
Was macht eusi Regierig ? He was ächt? die macht dänk mit 
Neu darf me keini Chue-Därm us Brasilie importiere 
Sone Seich, wie wei mir Chnobis eusi  Chlöpfer grilliere 
 
Doch eus isch das egal 
Hauptsach MIR hole dä Pokal 
 
 



No öppis git eus z dänke, es macht eus fascht Sorge 
Das ischs s  Doping und all die andere verbotene Droge 
Es nämmes efangs alli, au eusi Martina het wie immer nüt studiert 
Anstatt  mit däm Pulver Wösch z wäsche het sis sälber probiert 
In vilne Sportarte tuet me mit gheime Mitelli syni Leischtig optimiere 
So düent einzelni Athlete dr gueti Ruef vom Sport ruiniere 
Und sötti eusi Nati berauscht über e Platz torkle, isch doch z hoffe 
Sig nit vom s Niffe, sondern si hei z vil vo däm Sponsor-Bier gsoffe  
 
Doch eus isch das egal 
Hauptsach MIR hole dä Pokal   
 
Mir Chnobis wette, eusi Nati die holt dä silbrig Pokal 
Apropos Wette, das isch ame im Fuessball ilegal 
Do düent dubiosi Organisatione im gheime intrigiere 
Es so ganzi Meischterschafte in ihrem Sinn manipuliere 
Es wärde Trainer, Spieler und Schiri’s bestoche 
Erstuunlich, was me für e chly Geld alles tuet mache 
Tuet denn emol  dr schwarzi Ma uf em Platz komisch Pfiffe 
Frogsch di, isch dä ächt bestoche oder chunnts vom Kiffe  
 
Doch eus isch das egal 
Hauptsach MIR hole dä Pokal   
 
Hesch keini Bilette für e live Spiel chönne chaufe 
Musch nit truurig si, tuesch halt uf Buebedorf laufe 
Im  ’5. Stadion’ chasch dört d Spiel uf dr Liinwand gniesse 
Und jedes Goal zämme mit dyne Fründe, mit Bier begiesse   
Nach vil vo däm zeige d Männer d Ränze und Fraue laufe oben ohne 
Das Ganze nennt sich dene offiziell Fanzone 
Mir hei au e sone Zone uf em Wage, und düen vo obe abe intrigiere   
Mit Mimösli, Täfi und Konfetti wei mir mit euch zämme dä Alass fiiere   
 
Denn mir wüsse: mir hole dä Pokal 
Legal, ilegal , sch...egal   
  
 
 
 
 
 
 
 
 
 
 


